
This book is part of the Inuutsiarniq Reading Series, developed by the  
Department of Health in Nunavut. The Inuutsiarniq Reading Series is a unique,  
Nunavut-developed literacy initiative that infuses Northern values of healthy  
living and self-care into a culturally appropriate reading program.  

The Inuutsiarniq Reading Series was developed to support the reading level  
guidelines outlined in the Department of Education’s Inuktut reading  
program, Uqalimaariuqsaniq. Uqalimaariuqsaniq is a sequential and  
progressive Inuktut reading program that supports students in their  
development as readers.  

Healthy students are better learners and become healthy adults. For more  
information, visit www.gov.nu.ca/health and your local Health Centre.

ᐊᓂᑯᓗᒐ ᓘᑲᓯ

ᑎᑎᕋᖅᑐᖅ

ᓚᕆᓴ ᒪᒃᑖᓄᑦ

ᑎᑎᖅᑐᒐᖅᑐᖅ

Tindur Peturs



ᐋᓂ ᐃᒃᓯᕙᐅᑖᓗᖕᒥ ᐊᓂᓂ ᓘᑲᓯ ᐃᒃᓯᕚᖃᑎᒋᔭᖓ. ᐊᓈᓇᑎᒃ 
ᐅᑕᖅᑭᔭᖓᑦ ᐃᓐᓇᓚᐅᖅᑎᓐᓇᒋᒃ ᐅᖃᓕᒫᕐᕕᐅᓂᐊᕋᒥᒃ. ᐊᓈᓇᖓᑦ 
ᐃᖃᓗᖕᓃᓚᐅᕐᒪᑦ ᖁᕕᐊᓱᒻᒪᕆᒃᑑᒃ ᐊᖏᕐᕋᖅᓯᒪᓕᕐᒪᑦ. 

ᐊᓈᓇᖓᑦ ᐊᑯᓐᓂᖓᓐᓄᑦ ᐃᖏᖦᖢᓂ ᖁᒃᑐᕋᖏᑦ ᕿᐱᒃᖢᒋᑦ, 
ᑕᐃᒪᐃᑉᐸᒃᑲᒥᒃ ᐅᓐᓄᒃ ᑕᒫᑦ. 

“ᓄᑖᕐᒥᒃ ᐅᖃᓕᒫᕐᓂᐊᕋᑦᑕ ᐅᓐᓅᔪᖅ,” ᐊᓈᓇᖓᑦ ᐅᖃᖅᐳᖅ. 

“ᐊᓕᐊᓇᐃᑦ!” ᓘᑲᓯᒃᑯᒃ ᐋᓂᒃᑯᒃ ᖁᕕᐊᑉᐴᒃ. 

ᐊᓈᓇᖓᑦᑕ ᓘᑲᓯᒃᑯᒃ ᐋᓂᒃᑯᒃ ᑕᑯᑎᑉᐸᖏᒃ ᐅᖃᓕᒫᒐᖅᑖᒥᓂᒃ. 
ᖄᖓᓂ, ᐊᔾᔨᙳᐊᖃᖅᖢᓂ ᐃᓚᒌᓂᒃ ᐃᒻᒥᒃᑐᑦ ᐊᔾᔨᖃᖅᑰᔨᔪᓂᒃ. 
ᓄᑲᑉᐱᐊᖅᑕᖃᖅᖢᓂ, ᓂᕕᐊᖅᓯᐊᕐᒥᒡᓗ, ᐊᓈᓇᖓᑦ ᐊᑖᑕᖓᓪᓗ. 
ᐊᓈᓇᖓᑦ ᓄᑕᕋᓛᕐᒥᒃ ᑎᒍᒥᐊᖅᖢᓂ. 

“ᓘᑲᓯ, ᖄᖓᑕ ᑕᐃᔭᐅᓂᖓ ᐅᖃᓕᒫᕈᒃ?” ᐊᓈᓇᖓᑕ ᐊᐱᕆᕙᐅᒃ. 
ᓘᑲᓯ ᐃᓕᓐᓂᐊᕐᕕᖕᒥ ᐅᖃᓕᒫᕆᐅᖅᓴᖅᐸᒃᑐᖅ. ᑕᐃᔭᐅᓂᖓ 
ᑕᐃᒍᖅᖢᓂᐅᒃ. 

“ᓄᑕᕌᓛᖅ ᐃᓅᓵᖅ,” ᐅᖃᓕᒫᖅᐳᖅ. ᐊᓈᓇᖓᑦ ᖁᖓᑉᐳᖅ. 

“ᐅᔾᔨᕈᓱᒃᐱᓯᒃ ᐊᔾᔨᙳᐊᕐᒥ ᐃᓚᒌᒃᑐᓂᒃ?” ᐊᓈᓇᖓᑦ ᐊᐱᕆᕗᖅ, 
ᐅᖃᓕᒫᒐᕐᒧᑦ ᑎᒃᑯᐊᖅᖢᓂ. 

ᐋᓂ ᓂᕕᐊᖅᓯᐊᕐᒧᑦ ᑎᒃᑯᐊᖅᐳᖅ. “ᐅᓇ ᐅᕙᖓᐅᖅᑰᔨᔪᖅ!” 
ᐃᒡᓚᖅᓯᐊᕐᔪᒃᐳᖅ. 

“ᖃᓄᕐᓗ?” ᐊᓈᓇᖓᑦ ᐊᐱᕆᕗᖅ. 

“ᓄᑕᕋᓛᖅᑕᖃᖅᑐᑦ ᐃᓚᒌᓂ,” ᓘᑲᓯ ᐅᖃᖅᐳᖅ. 

“ᐄᓛᒃ, ᓘᑲᓯ,” ᐊᓈᓇᖓᑦ ᐅᖃᖅᐳᖅ ᖁᕕᐊᖦᖢᓂ. “ᐊᕐᓇᑯᓗᖕᒥᒃ 
ᓄᑲᖅᑖᓛᓕᖅᑐᓯᒃ.” 

“ᐊᓕᐊᓇᐃᑦ!” ᐋᓂ ᐅᖃᖅᐳᖅ, ᕿᑐᕐᖓᐅᔭᕐᒥᒃ ᑎᒍᓯᓪᓗᓂ 
ᐱᙳᐊᒃᑯᕕᖕᒥᑦ. ᐊᓈᓇᒥᓄᑦ ᖃᒡᓕᒋᐊᒃᑲᓐᓂᕋᒥ ᕿᑐᕐᖓᐅᔭᓂ 
ᐃᕿᒻᒥᓕᖅᐸᐅᒃ. 

ᐊᓈᓇᖓᑦᑕ ᓂᐱᖃᖅᖢᓂ ᐅᖃᓕᒫᒐᖅ ᐅᖃᓕᒫᖅᐸᐅᒃ, ᑭᓯᐊᓂ 
ᓘᑲᓯ ᓈᓚᑦᑎᐊᙱᑦᑐᖅ. ᐃᓱᒪᓪᓗᓂ ᖃᓄᐃᓐᓇᔭᕐᒪᖔᑦ ᐃᓚᒌᑦ 
ᓄᑕᕋᓛᖅᑕᖃᓕᖅᐸᑦ. 

ᓄᑕᕋᐅᓗᐊᓚᐅᖅᓯᒪᒐᒥ ᓱᖅᑯᐃᓱᒋᐊᒃᓴᖅ ᖃᓄᐃᓚᐅᕐᒪᖔᑦ 
ᓇᔭᑯᓗᒃᑖᓚᐅᖅᑎᓐᓇᒍ. ᑭᓯᐊᓂ ᖃᐅᔨᒪᓪᓗᓂ ᓄᑕᕋᓛᑦ 
ᑲᒪᒋᑦᑎᐊᕆᐊᖃᒻᒪᕆᖕᓂᖏᓐᓂᒃ. ᖃᓄᕐᓕ ᐊᓈᓇᖓᑦᑕ ᐅᓐᓄᒃᑯᑦ 
ᐃᓐᓇᓚᐅᖅᑎᓐᓇᒋᑦ ᐅᖃᓕᒫᕐᕕᒋᕙᒍᓐᓃᕐᓂᕈᓂᒋᒃ? 

ᐅᓐᓄᐊᖓᓂ, ᓘᑲᓯ ᓯᓂᑦᑎᐊᙱᓚᖅ. ᐊᐅᓚᑲᑕᐃᓐᓇᖅᖢᓂ 
ᐅᓪᓛᙳᖅᐳᖅ.  

ᖃᐅᑎᓪᓗᒍ ᐅᓪᓛᕈᒻᒥᑕᓕᕋᒥᒃ, ᐋᓂ ᐊᐱᖅᑯᑎᒃᓴᖃᐅᖅᐳᖅ ᓄᑲᒃᓴᒥᓂᒃ. 

“ᐊᓈᓇ, ᖃᓄᖅ ᐊᖏᑎᒋᓕᖅᐸ?” ᐋᓂ ᐊᐱᕆᕗᖅ. ᕿᑐᕐᖓᐅᔭᓂ 
ᐃᒃᓯᕙᐅᑕᕐᒧᑦ ᓴᓂᓕᒥᓄᐊᖅᐸᐅᒃ. 

“ᑕᑯᑎᓚᐅᕐᓚᒋᑦ!” ᐊᓈᓇᖓᑦ ᐅᖃᖅᐳᖅ ᖁᖓᖦᖢᓂ. 
ᑕᑯᒃᓴᐅᑦᑎᐊᙱᑦᑐᒥᒃ ᕿᕐᓂᖅᑐᒥᒃ ᖃᑯᖅᑕᓕᖕᒥᒡᓗ ᐊᔾᔨᙳᐊᕐᒥᒃ 
ᓵᒧᐊᖅᓯᕗᖅ. “ᑕᖅᑲᒪᙵᑦ ᐊᔾᔨᓕᐅᖅᑕᐅᓯᒪᔪᖅ. ᓄᑕᕋᒃᓴᒪ ᓈᕐᒥᐅᑕᕐᒪ 
ᐊᔾᔨᙳᐊᖓ. ᑕᑯᕕᓯᐅᒃ?” 

“ᑕᑯᔭᕋ,” ᓘᑲᓯ ᐅᖃᖅᐳᖅ, ᑎᒃᑯᐊᖅᖢᓂ ᐊᔾᔨᙳᐊᕐᒧᑦ. 

“ᒥᑭᑦᑐᓪᓚᑯᓗᒃ!” ᐋᓂ ᖃᑕᐃᕋᖅᖢᓂ ᐅᖃᖅᐳᖅ.  

“ᐊᓈᓇ, ᖃᓄᖅ ᓄᑕᕋᓛᖅ ᓂᕆᖃᑦᑕᖅᐸ?” ᐋᓂ ᐊᐱᕆᓕᕆᕗᖅ. 
ᕿᑐᕐᖓᐅᔭᓂ ᓂᕆᑎᙳᐊᖅᖢᓂᐅᒃ ᐅᓪᓛᕈᒻᒥᑕᖅᑐᖅᑕᒥᓂᑦ.  

“ᐱᐊᕋᖅ ᓂᕆᕙᒃᑐᖅ ᐊᓈᓇᑦᑕ ᓂᕆᔭᖏᓐᓂᒃ,” ᓘᑲᓯ ᐋᓂᒧᑦ 
ᐅᖃᖅᐳᖅ. ᐃᓕᓐᓂᐊᕐᕕᖕᒥ ᐃᓕᓐᓂᐊᖅᓯᒪᖕᒪᑦ ᖃᓄᖅ ᓄᑕᕋᓛᑦ 
ᐱᕈᖅᐸᓪᓕᐊᕙᖕᒪᖔᑕ. 

“ᐄᓛᒃ, ᓘᑲᓯ,” ᐊᓈᓇᖓ ᐅᖃᖅᐳᖅ. “ᐱᐊᕋᒃᓴᖅ ᐱᕈᕈᑎᒋᔭᕆᐊᖃᖅᑕᒥᓂᒃ 
ᐱᕙᒃᑐᖅ ᓂᕆᕙᒃᑕᓐᓂᑦ. ᑕᐃᒫᒃ ᐱᒻᒪᕆᐊᓘᕗᖅ ᓯᖓᐃᓂᓐᓂ 
ᓂᕆᑦᑎᐊᖃᑦᑕᕆᐊᖃᕐᓂᕋ.” ᐊᓈᓇᖓ ᓂᕆᔪᖅ ᔫᒐᑦᒥᒃ ᐊᒡᒍᖅᓯᒪᔪᓂᒃ 
ᐸᓈᓇᖃᖅᖢᒍ ᐸᓚᐅᒑᖅᑐᖅᖢᓂᓗ ᒪᑕᓕᖅᓯᒪᔪᒥᒃ. 

“ᖁᕕᐊᒋᕕᐅᒃ ᐱᐊᕋᒃᓴᖃᖅᖢᑎᑦ ᓈᕐᓂ?” ᐋᓂ ᐊᐱᕆᕗᖅ. 

“ᐄ,” ᐊᓈᓇᖓ ᐅᖃᖅᐳᖅ. “ᖁᕕᐊᒋᓚᐅᕐᒥᔭᕋ ᐃᓕᔅᓯᓐᓂᒃ 
ᓈᓐᓃᑎᓪᓗᓯᑦᑕᐅᖅ.” ᓘᑲᓯ ᐊᓈᓇᒥ ᓈᖓᓄᑦ ᕿᕕᐊᖅᐳᖅ. ᐃᖅᑲᐃᕗᖅ 
ᐊᓈᓇᒥᓂᒃ ᐃᕿᒻᒥᕙᓚᐅᕐᓂᕐᒥᓂᒃ ᐋᓂᒥᒃ ᓯᖓᐃᑎᓪᓗᒍ. ᓯᐅᑎᓂ 
ᓈᖓᓄᐊᖅᖢᓂᐅᒃ ᑐᑭᕆᐊᖅᑐᑯᓗᒃ ᐃᒃᐱᒋᕙᓚᐅᖅᑕᖓ. 

ᑕᕝᕙᓕ, ᖁᕕᐊᑦᑕᑳᓪᓚᒃᖢᓂ ᓄᑕᕋᓛᖅᑖᓛᓕᕐᒪᑕ. ᐊᖓᔪᒃᖠᐅᓗᓂ 
ᐊᓂᒋᔭᐅᒃᑲᓐᓂᕐᓗᓂ ᖁᕕᐊᓇᕋᔭᖅᑐᖃᐃ. 

ᑕᕝᕙᓗ ᐊᑖᑕᖓᑦ ᐃᓯᖅᖢᓂ. ᐅᓐᓄᐊᓕᒫᖅ ᐃᖅᑲᓇᐃᔭᓚᐅᖅᑐᖅ. 

“ᐊᑖᑕ, ᓄᑕᕋᓛᖅᑖᓛᓕᖅᑐᒍᑦ!” ᐋᓂ ᐅᖃᖅᐳᖅ. 

“ᖃᐅᔨᒪᔪᖓ, ᐸᓃᒃ.” ᐅᖃᖅᐳᖅ. “ᖁᕕᐊᓱᒃᐱᑦ?” 

“ᐄ!” ᐋᓂ ᐅᖃᖅᐳᖅ, ᐊᑖᑕᖓᑕ ᑭᕕᒃᖢᓂᐅᒃ ᐅᐃᔾᔭᐅᑎᓪᓗᓂᐅᒃ.

ᓘᑲᓯᒧᑦ ᓵᑉᐳᖅ. “ᓘᑲᓯ, ᐊᓈᓇᐃᑦ ᐃᑲᔪᖃᑦᑕᕆᐊᖃᕐᓂᐊᑲᓚᐅᖅᑕᕗᒃ 
ᑕᖅᑭᓂᒃ ᐊᒡᒋᖅᑐᓂ,” ᐅᖃᖅᐳᖅ. 

ᓘᑲᓯ ᖁᖓᖦᖢᓂ. ᐊᑖᑕᓂ ᐃᑲᔪᕆᐊᒃᓴᖓ ᐊᖏᕐᕋᒥ ᖁᕕᐊᒋᕙᒃᑲᒥᐅᒃ. 

“ᖃᓄᐃᒻᒪᑦ ᐊᓈᓇᒐ ᐃᑲᔪᖅᑕᐅᔭᕆᐊᖃᖅᐸ?” ᐊᐱᕆᕗᖅ ᐋᓂ. 

“ᐊᓈᓇᕕᑦ ᑎᒥᖓ ᐊᒃᓱᕈᕆᐊᖃᕐᒪᑦ ᓄᑕᕋᓛᖅ ᐱᕈᖅᐸᓪᓕᐊᑎᓪᓗᒍ 
ᑕᖃᐃᖅᓯᑦᑎᐊᖃᑦᑕᕆᐊᖃᕐᓂᐊᕐᒪᑦ,” ᐊᑖᑕᖓᑦ ᐅᖃᖅᐳᖅ. 

“ᓱᓕ ᐊᓈᓇᑦᑕ ᐱᙳᐊᖃᑎᒋᔪᓐᓇᕐᓂᐊᖅᐹᑎᒃᑯᒃ?” ᐋᓂ ᐊᐱᕆᕗᖅ. 

“ᐄᑦᑎᐊᒻᒪᕆᒃ,” ᐊᑖᑕᖓ ᐅᖃᖅᐳᖅ. “ᑭᓯᐊᓂ ᐊᓈᓇᕗᒃ 
ᓴᐃᓕᔭᕆᐊᖃᓕᕌᖓᑦ, ᓂᐱᑭᓪᓗᓄᒃ ᐱᙳᐊᕈᓐᓇᖃᑦᑕᕐᓂᐊᖅᑐᒍᒃ.”  

“ᐋᓂ ᐅᖃᓕᒫᕐᕕᒋᖃᑦᑕᕈᓐᓇᕐᓂᐊᖅᑕᕋ ᐊᓈᓇᒐ ᑕᖃᐃᖅᓯᓕᕌᖓᑦ,” 
ᐅᖃᖅᐳᖅ ᓘᑲᓯ. 

“ᐄᑦᑎᐊᒻᒪᕆᒃ!” ᐊᑖᑕᖓ ᐅᖃᖅᐳᖅ. “ᐊᓈᓇᕕ 
ᑲᒪᒋᑦᑎᐊᖏᓐᓇᐅᔭᕐᒫᑎᒍᑦ ᑲᒪᒋᑦᑎᐊᕆᐊᖃᕐᓂᐊᓕᖅᑕᕗᑦ.” 

ᑕᖅᑭᓂ ᐊᒥᓲᓗᐊᙱᑦᑑᒐᓗᐊᓂ, ᓘᑲᓯ ᐊᑖᑕᒥᓂᒃ 
ᐃᑲᑦᑐᕆᖕᓂᖅᓴᐅᓕᖅᐳᖅ ᐊᖏᕐᕋᒥ. ᐱᓇᓱᐊᕈᓯᐅᑉ ᓄᖖᒍᐊᓂ ᐊᑖᑕᖓᑦ 
ᐃᖅᑲᓇᐃᔭᙱᓕᕌᖓᑦ ᓂᖅᖠᐅᖃᑎᒌᒃᐸᒃᖢᑎᒃ. ᓘᑲᓯᐅᑉ ᐊᑖᑕᓂ 
ᓂᕐᕆᓯᓕᕆᖃᑎᒋᕙᒃᖢᓂᐅᒃ ᓂᖅᖠᐅᕐᕕᒡᓗ ᓴᓗᒪᑎᖦᖢᒍ.  

ᐃᓐᓇᕐᓇᖅᓯᔭᕌᖓᑦ, ᓘᑲᓯᐅᑉ ᐋᓂ ᐃᑲᔪᖅᐸᒃᖢᓂᐅᒃ 
ᑭᒍᑎᓯᐅᕆᐊᖃᓕᕌᖓᑦ. ᐃᓛᓐᓂᒃᑯᑦ ᐅᖃᓕᒫᕐᕕᒋᒻᒪᕆᒃᐸᒃᑕᖓ 
ᐃᓐᓇᕐᓇᖅᓯᑎᓪᓗᒍ. ᐊᓂᑦᑎᐊᕙᐅᔪᒪᒐᒥ ᓇᔭᑯᓗᖕᒥᓄᑦ. 

ᐊᓈᓇᖓᑦᑕ ᓈᖓ ᐊᖕᒪᓗᖅᓯᕙᓪᓕᐊᓪᓗᓂ ᐊᖏᒡᓕᕙᓪᓕᐊᕗᖅ 
ᖃᐅᑕᒫᑦ. ᓘᑲᓯᐅᑉ ᐋᓂ ᖃᐅᔨᑎᖦᖢᓂᐅᒃ ᓯᐅᑎᓂ ᓈᖓᓄᐊᕐᓗᓂᐅᒃ 
ᓄᑲᒃᓴᑯᓗᓂ ᑐᒃᑲᖅᑐᖅ ᐃᒃᐱᒋᔪᓐᓇᕐᒪᒍ. ᐃᖅᑲᐅᒪᓪᓗᓂ ᐊᓈᓇᖓᑕ 
ᑕᐃᒪᐃᑎᑉᐸᓚᐅᕐᒪᒍ ᐋᓂᒥᒃ ᓯᖓᐃᑎᓪᓗᒍ. 

ᐊᓱᐃᓪᓛᒃ, ᐊᓈᓇᖓᑦ ᐃᖃᓗᖕᓄᙵᐅᔭᕆᐊᖃᓕᖅᐳᖅ ᐃᕐᓂᔭᖅᑐᕐᓗᓂ. 

ᓘᑲᓯᐅᑉ ᐊᓈᓇᓂ ᐃᑲᔪᖅᐸᐅᒃ ᐸᕐᓇᒃᑎᓪᓗᒍ. ᐴᖅᑲᐃᒻᒪᕆᒃᑐᖅ 
ᐊᓐᓄᕌᕕᓂᕐᒥᓂᒃ ᐋᓂᐅᓪᓗ ᓄᑕᕋᓛᑉ ᐊᑐᕈᓐᓇᕐᓂᐊᖅᑕᖏᓐᓂᒃ. 

ᐊᓐᓄᕌᑦ ᐋᓂᒧᑦ ᑕᑯᖅᑯᑎᕙᖏᑦ ᐃᒧᕙᓪᓕᐊᓪᓗᓂᒋᑦ. ᐱᐅᒋᒻᒪᕆᒃᑲᒥᒋᑦ 
ᐊᓐᓄᕌᕕᓂᖏᑦ ᐊᕐᓇᙴᔾᔪᑎᕕᓂᖏᓪᓗ ᐊᑐᖅᐸᓚᐅᖅᓯᒪᔭᖏᑦ. 

ᐊᒡᓛᑦ ᓘᑲᓯᐅᑉ ᐊᓈᓇᓂ ᑐᓂᕚ ᐱᓐᓇᕆᓛᒥᓂᒃ ᓂᕐᔪᑎᙳᐊᕐᒥᒃ 
ᓄᑕᕋᓛᑉ ᐱᑖᒃᓴᖓᓂᒃ. 

“ᐊᓈᓇ, ᖃᓄᐃᒻᒪᑦ ᐃᖃᓗᖕᓄᙵᐅᔭᕆᐊᖃᖅᐱᑦ ᐃᕐᓂᔭᖅᑐᕐᓗᑎᑦ?” ᐋᓂ 
ᐊᐱᕆᕗᖅ. 

“ᐃᖃᓗᖕᓂ ᐊᖏᔪᒥᒃ ᐋᓐᓂᐊᕐᕕᒃᑕᖃᕐᒪᑦ,” ᐊᓈᓇᖓ ᐅᖃᖅᐳᖅ. 
“ᓘᒃᑖᖃᕐᒪᑦ ᐋᓐᓂᐊᖅᓯᐅᖅᑎᖃᕐᒪᓪᓗ ᐃᑲᔪᖅᐸᒃᑐᓂᒃ ᓄᑕᕋᓛᖅ 
ᐊᓈᓇᖓᓗ ᖃᓄᐃᙱᑦᑎᐊᕋᓗᐊᕐᒪᖔᑎᒃ ᓯᖓᐃᓂᖓᓂ.” 

“ᐊᓈᓇᑦᓯᐊᕗᑦ ᐃᖃᓗᖕᒥᐅᑕᐅᔪᖅ ᐊᐃ, ᐊᓈᓇ?” ᓘᑲᓯ ᐅᖃᖅᐳᖅ. 

“ᐄᓛᒃ, ᓘᑲᓯ,” ᐊᓈᓇᖓ ᐅᖃᖅᐳᖅ. “ᐱᖃᑎᒌᓐᓇᓛᖅᑖᖓ.” 

ᓘᑲᓯ ᐋᓂᓗ ᖁᕕᐊᓱᒃᐴᒃ ᐊᓈᓇᖓᑦ ᐸᖅᑭᔨᖃᕐᓂᐊᕐᒪᑦ ᐃᖃᓗᖕᓂ. 

ᐅᓪᓗᑦ ᖃᔅᓰᓐᓇᑦ ᐊᓂᒍᖅᑎᓪᓗᒋᑦ, ᐊᓈᓇᖓᑦ ᐴᖅᑲᐃᕗᖅ ᓇᒃᓴᒐᒃᓴᒥᓂᒃ 
ᒥᑦᑕᕐᕕᓕᐊᙱᓐᓂᕐᒥᓂ. ᓘᑲᓯᒃᑯᒃ ᐋᓂᒃᑯᒃ ᑕᑯᖅᑯᑎᓪᓗᓂᒋᒃ 
ᐊᐅᑉᐸᕆᒃᑐᒥᒃ ᐊᒪᐅᑎᒥᓂᒃ. 

“ᐅᓇ ᐊᒪᐅᑎ ᐱᓐᓇᕆᔭᕋ,” ᐊᓈᓇᖓ ᐅᖃᖅᐳᖅ. “ᑕᒪᔅᓯᒃ ᑖᔅᓱᒧᖓ 
ᐊᒫᖃᑦᑕᓚᐅᖅᑕᔅᓯᒃ ᐃᓅᓵᖅᑎᓪᓗᓯᒃ.” 

“ᐅᐊᕋᔮᒃ ᓄᑲᖅᑖᕋ ᐊᖏᕐᕋᓛᖅᑐᖅ,” ᐋᓂ ᐅᖃᖅᐳᖅ ᓂᐊᖁᓂ ᐊᓈᓇᒥ 
ᓈᖓᓄᐊᖅᖢᓂᐅᒃ. “ᑕᑯᓵᓕᓛᓕᖅᐸᒋᑦ, ᓄᑲᖅ.” 

ᐊᓈᓇᖓᑦᑕ ᓘᑲᓯᒃᑯᒃ ᐋᓂᓗ ᑯᓂᒃᖢᓂᒋᒃ ᓄᓇᒃᑰᕈᑎᒧᐊᙱᓐᓂᕐᒥᓂ 
ᒥᑦᑕᕐᕕᓕᐊᕐᓂᐊᓕᕋᒥ.  

ᖃᔅᓰᓐᓇᑦ ᐱᓇᓱᐊᕈᓯᑦ ᐊᓂᒍᖅᐳᑦ. ᐊᖏᕐᕋᒥ ᓂᖃᑑᕗᖅ ᐊᓈᓇᖕᒐ 
ᐊᖕᒋᕐᕋᖅᓯᒪᖕᒋᓐᓇᒥᒃ. ᐅᓪᓗᑦ ᐃᓚᖓᓐᓂ ᐅᖄᓚᐅᑦ ᓯᕙᓂᖅᐳᖅ, 
ᐊᓈᓇᖓᑦ ᐅᖃᓗᒃᑐᖅ. ᓄᑲᖅᑖᖓᑦ ᐃᓅᔪᕕᓂᖅ! ᐊᑎᖓ ᒥᐊᓕ. 
ᐊᓈᓇᖓᑦ ᒥᐊᓕᐅᑉ ᐊᔾᔨᙳᐊᖓᓂᒃ ᓇᒃᓯᐅᔾᔨᓪᓗᓂ ᐊᑖᑕᖓᓐᓄᑦ. 
ᑕᑯᖅᑯᔾᔨᕗᖅ ᓘᑲᓯᒧᑦ ᐋᓂᒧᓪᓗ ᐅᖄᓚᐅᑎᕋᓛᒥᓄᑦ. 

“ᐊᓈᓇᐃ ᐊᖏᕐᕋᓛᓕᖅᑐᖅ ᐱᓇᓱᐊᕈᓯᐅᑉ ᓄᖖᒍᐊᓂ,” ᐅᖃᐅᑎᕙᖏᒃ 
ᓘᑲᓯᒃᑯᒃ ᐋᓂᒃᑯᒃ. “ᐊᖏᔪᒥᒃ ᐊᒡᒍᐊᓚᕿᓵᓕᐅᕈᑎᓛᖅᑕᕋ. 
ᐃᑲᔪᓛᖅᐱᓯᙵ?” 

“ᐊᑏ!” ᓱᕈᓰᒃ ᑭᐅᕘᒃ. ᓘᑲᓯ ᐊᒡᒍᐃᓪᓗᓂ ᐱᕈᖅᑐᕕᓂᕐᓂᒃ. ᐋᓂᐅᑉ 
ᐊᒡᒍᐊᓚᕿᓵᕐᒥᒃ ᐆᒃᓯᕗᖅ ᐊᑖᑕᖓᑦᑕ ᐆᑦᑎᐊᓂᖕᓂᐊᓕᕐᓂᕋᕐᒪᒍ. 

“ᓂᐊᒻ,” ᐋᓂ ᖁᖓᑉᐳᖅ. 

ᐱᓇᓱᐊᕈᓯᐅᑉ ᓄᖖᒍᐊᓂ ᐊᓈᓇᖓᑦ ᑎᑭᒻᒪᑦ, ᖁᕕᐊᓱᒃᑐᒻᒪᕆᐅᓚᐅᖅᑐᖅ 
ᑭᓯᐊᓂ ᑕᖃᒪᕐᔪᐊᖅᖢᓂ. ᐋᓂᒃᑯᒃ ᓘᑲᓯᒃᑯᒃ ᐃᒃᓯᕚᑦᑎᐊᖅᐴᒃ ᓄᑲᖅᑖᑎᒃ 
ᓯᓂᒃᑐᖅ ᑕᐅᑐᒃᖢᓂᔾᔪᒃ. 

ᐅᓪᓗᑦ ᖃᔅᓰᓐᓇᑦ ᐊᓂᒍᖅᑎᓪᓗᒋᑦ ᒥᐊᓕ ᕿᐊᖃᑦᑕᓕᖅᑐᖅ. 
ᕿᐊᒐᔪᒃᑐᐊᓘᓪᓗᓂ. ᓘᑲᓯᒃᑯᒃ ᐋᓂᒃᑯᒃ ᑕᐅᑐᒃᑑᒃ ᐊᓈᓇᖓᑦᑕ 
ᐊᒫᒪᒃᑎᖦᖢᓂᐅᒃ. ᑭᓯᐊᓂ ᒥᐊᓕ ᓱᓕ ᕿᐊᑲᑕᒃᐳᖅ. ᐊᓈᓇᑎᒃ 
ᑕᐅᑐᒃᐸᔾᔪᒃ ᓴᐃᒻᒪᖅᓴᐃᑎᓪᓗᒍ. ᑭᓯᐊᓂ ᒥᐊᓕ ᓱᓕ ᕿᐊᑲᑕᒃᐳᖅ. 
ᐊᓈᓇᑎᒃ ᑕᐅᑐᒃᐸᔾᔪᒃ ᑐᓄᐊᒍᑦ ᐸᑦᑕᒃᖢᒍ ᓂᒃᓵᒃᑎᓐᓇᓱᒃᑕᖓ. ᑭᓯᐊᓂ 
ᒥᐊᓕ ᓱᓕ ᕿᐊᑲᑕᒃᐳᖅ. 

“ᖃᓄᐃᒻᒪᑦ ᕿᐊᖏᓐᓇᖅᐸ?” ᐋᓂ ᐊᐱᕆᕗᖅ ᓯᐅᑏᖕᓂ ᓯᒥᒃᖢᓂᒋᒃ. 

“ᐃᓛᓐᓂ ᓄᑕᕋᓛᑦ ᕿᐊᑐᐃᓐᓇᖅᐸᖕᒪᑕ,” ᐊᓈᓇᖓᑦ ᐅᖃᖅᐳᖅ. 

“ᐋᓂ, ᐊᓃᕋᔭᒍᒪᕕᑦ?” ᓘᑲᓯ ᐊᐱᕆᕗᖅ. 

“ᐄ!” ᐋᓂ ᑐᖅᖢᓚᕗᖅ. ᓱᓕ ᓯᐅᑏᖕᓂ ᓯᒥᒃᓯᒪᓪᓗᓂᒋᒃ.  

ᓘᑲᓯᐅᑉ ᐋᓂ ᐃᑲᔪᖅᐸᐅᒃ ᐊᑦᑕᒃᑳᒥᓂᒃ ᓇᓴᕐᒥᓂᒃ ᐳᐊᓗᒥᓂᒡᓗ 
ᐊᓐᓄᕌᖅᑐᖅᑎᓪᓗᒍ. 

ᐊᓂᒐᒥᒃ, ᓘᑲᓯᒃᑯᒃ ᐋᓂᒃᑯᒃ ᐱᖑᓕᐊᖅᐴᒃ ᑎᓱᕋᕆᐊᖅᖢᑎᒃ. 
ᓴᓂᓕᕇᒃᖢᑎᒃ ᑎᓱᕋᖅᐳᒃ, ᐃᒡᓚᖅᐸᒃᖢᑎᒃ ᑐᖅᖢᓚᕙᒃᖢᑎᒡᓗ. 

ᑕᕝᕙᓕ ᐋᓂ ᐅᓪᓚᒃᖢᓂ ᓘᑲᓯ ᕿᒪᒃᑲᒥᐅᒃ ᐃᓄᑑᓪᓗᓂ ᑎᓱᓕᖅᐳᖅ. 
ᓘᑲᓯ ᑎᓱᓕᖅᖢᓂ ᖃᐅᔨᕗᖅ ᐋᓂ ᑎᓱᕝᕕᒋᓪᓗᓂᐅᒃ ᑐᓗᕐᓂᐊᓕᖅᑖ! 

“ᐊ'ᐋ!” ᐋᓂ ᐅᖃᖅᐳᖅ ᓘᑲᓯᐅᑉ ᑐᓗᕐᒪᒍ. ᕿᐊᓯᓪᓗᓂ. 

“ᐋᓂ, ᐊᒡᕕᐊᓕᓵᕋᕕᑦ!” ᓘᑲᓯᐅᑉ ᑐᖅᖢᓚᕝᕕᒋᕙᐅᒃ. ᓂᙵᓕᕐᓂᕐᒥᓂᒃ 
ᐃᒃᐱᒋᓪᓗᓂ, ᑭᓯᐊᓂ ᐋᓂ ᑕᓪᓕᐊᕐᔪᒃᑐᖅ ᖃᐅᕐᒥᒍᑦ.  

“ᒪᒥᐊᓇᖅ ᐋᓂ,” ᓘᑲᓯ ᐅᖃᖅᐳᖅ. “ᑐᖅᖢᓚᕝᕕᒋᔪᒪᓵᙱᒃᑲᓗᐊᖅᑕᒋᑦ.” 
ᐋᓂ ᐃᕿᖦᖢᓂᐅᒃ. 

“ᐊᖏᕐᕋᐅᓕᕐᓗᒃ ᒪᑦᑐᓯᕐᓂᐊᕋᒃᑭᑦ,” ᐅᖃᖅᐳᖅ. ᐋᓂ ᑕᓯᐅᖅᖢᓂᐅᒃ 
ᐊᖏᕐᕋᐅᑎᓕᖅᐹ.  

“ᖃᓄᐃᓐᓇᔅᓯᒃ?” ᐊᑖᑕᖓᑦ ᐊᐱᕆᕗᖅ ᐊᖏᕐᕋᕐᒪᑎᒃ.  

“ᐋᓂ ᑐᓗᖅᑲᐅᒐᒃᑯ ᐱᖑᕐᒥ,” ᓘᑲᓯ ᐅᖃᖅᐳᖅ, ᐋᓂ ᒪᓂᔾᔪᕋᖅᑎᓪᓗᒍ. 
“ᐃᓱᒫᓗᙱᓪᓗᑎᑦ, ᒪᑦᑐᓯᕐᓂᐊᖅᐸᕋ.” 

“ᖁᔭᓐᓇᒦᒃ, ᓘᑲᓯ,” ᐊᑖᑕᖓᑦ ᐅᖃᖅᐳᖅ. “ᐊᓂᑯᓗᑦᑎᐊᕙᐅᔪᑎᑦ, 
ᐊᓈᓇᖕᓂᒃ ᐅᕙᓐᓂᒡᓗ ᐃᑲᔪᑦᑎᐊᖃᑦᑕᖅᑐᑎᑦ.” 

ᓘᑲᓯ ᐊᐅᐸᓪᓕᖅᐳᖅ. ᐃᒻᒥᓂᒃ ᐅᐱᒋᕗᖅ ᓇᔭᑯᓗᖕᒥᓂᒃ ᐃᑲᔪᕈᓐᓇᕋᒥ.  

“ᐊᓃᕋᔭᒃᑲᓐᓂᕈᒪᕕᑦ?” ᓘᑲᓯ ᐊᐱᕆᕗᖅ. 

“ᐅᖃᓕᒫᕈᑎᖔᕈᓐᓇᖅᐱᖖᒐ?” ᐋᓂ ᐊᐱᕆᕗᖅ. 

“ᐊᑏ,” ᓘᑲᓯ ᐅᖃᖅᐳᖅ. ᐳᓛᕐᕕᖕᒨᖖᒐᐅᕗᑦ. ᐊᓈᓇᖓᑦ 
ᐃᒃᓯᕙᐅᑖᓗᖕᒦᑦᑐᖅ ᒥᐊᓕ ᑎᒍᒥᐊᖅᖢᓂᐅᒃ. 

“ᐅᖃᓕᒫᕐᕕᐅᔪᒪᒋᕕᑦ, ᐊᓈᓇ?” ᐊᐱᕆᕗᖅ. 

“ᐊᑏᕋᐃᓐᓄᒃ, ᓘᑲᓯ,” ᖁᖓᑉᐳᖅ. 

“ᒥᐊᓕ ᑎᒍᒥᐊᕈᓐᓇᖅᐸᕋ?” ᐋᓂ ᐊᐱᕆᕗᖅ. 

“ᐄᑦᑎᐊᖅ,” ᐊᓈᓇᖓ ᐅᖃᖅᐳᖅ. ᐋᓂ ᐊᓈᓇᒥ ᓴᓂᐊᓄᑦ ᐃᖏᑉᐳᖅ 
ᓄᑲᑯᓗᓂ ᑎᒍᒥᐊᖅᖢᓂᐅᒃ ᓯᓂᒃᑐᖅ ᑕᐅᑐᒃᐸᐅᒃ. 

“ᒥᐊᓖᖓᐃ, ᐊᖓᔪᑯᓗᒋᔭᕐᒪ, ᐋᓂᐅᔪᖓ,” ᐋᓂ ᐅᖃᖅᐳᖅ ᒥᐊᓕᒧᑦ. 
“ᐅᓇ ᐊᓂᑯᓗᐃᑦ, ᓘᑲᓯ. ᐊᓂᑯᓗᑦᑎᐊᕙᐅᓂᖅᐸᐅᔪᖅ.” 

